
“Наша мова для нас святая, бо яна нам ад Бога даная”  

Ф. Багушэвіч 

Лідзія Полазава 
Родная мова 

Вы паслухайце родную мову:  

Жаўруковаю песняй звініць…  

Колькі фарбаў, адценняў у слове!  

Як пявуча ліецца-гучыць!  

 

Васількамі, рамонкамі шэпча  

У квяцістых, раздольных лугах.  

Гулкім рэхам гамоніць у зарэччы,  

Салаўінаю трэллю ў гаях.  

 

То шчымліва, журботна галосіць,  

То вясёлкай над борам плыве.  

Так у госці ласкава запросіць,  

Так бяседу гасцінна вядзе!  

 

Хай жа іскрыцца сонцам вясеннім,  

Спелым коласам нівы шуміць!  

У карагодзе кружыць вясельным  

Веру, мова мая – будзе жыць!  

 

Мілагучная і ласкавая!  

Не згубілася ў цемры вякоў.  

Мой святы пасаг, мая спадчына –  

Мова родная, мова бацькоў! 

21 лютага ва ўсім сеце адзначаецца Міжнародны дзень роднай мовы. 

Адзначаецца гэты дзень з 2000 года. 

Па дадзеных ЮНЕСКА ў свеце існуе больш за 6000 моў, 95% з якіх 

знаходзіцца ва ўжытку ў насельніцтва планеты. Частка моў не мае  сваёй 

пісьменнасці. Больш за палову існуючых моў свету знаходзяцца на мяжы 

вымірання. Кожны месяц знікаюць 2 мовы. Яшчэ нядаўна налічвалася да 8000 

самастойных моў. Сёння іх на 2000 менш.  

Мова – частка чалавечай культуры, гістарычнай спадчыны. 

Дзякуючы ёй, працягваюць жыць традыцыі. Мова абуджае цікавасць да 

пазнання свету, садзейнічае праяўленню павагі да нашага мінулага і служыць 

элементам аб’яднання людзей незалежна ад месца і часу іх пражывання. 

“10 запаведзяў” 

Мову родную беражы. 

Мовай роднаю даражы. 

Мову родную шануй. 

Мовай роднай не гандлюй. 

Мову родную любі. 

Мову ў сэрцы не губі. 

Мовы роднай не кідай. 

Мову дзецям перадай. 

Мовы не аддай на здзек. 

Толькі з ёю  жыцця век. 

Віктар Швед

Інтэрактыўная гульня  «Таямніцы беларускіх слоў» 

 

14  лютага ў школьнай бібліятэцы адбылася інтэрактыўная 

гульня «Таямніцы беларускіх слоў», удзел у якой прынялі вучні 5 “Г” 

класа.  Школьнікі актыўна выступалі ў ролі перакладчыкаў, разгадвалі 

загадкі, рэбусы, метаграмы.  Працуючы з рубрыкай “Гэта цікава 

ведаць”,  вучні ўзнавілі свае веды пра гісторыю беларускай мовы. 

На працягу гульні ўдзельнікі мерапрыемства  праявілі сябе  як 

сапраўдныя знаўцы роднай мовы, пашырылі свой слоўнікавы запас і 

кругагляд. 

Настаўнік беларускай мовы і літаратуры Маргунова В.В. 

Займальная віктарына «Падарожжа па казках»  

 

Дзяцінства не магчыма ўявіць без казкі. Казкі — гэта цэлы чароўны 

свет, у якім вы падарожнічаеце разам, трымаючыся за рукі. Яны  вучаць і 

перасцерагаюць, звязваюць нашых продкаў з намі. 

У гэтым пераканаліся вучні другіх класаў, якія прынялі ўдзел ў 

займальнай віктарыне  «Падарожжа па казках». Вучні з задавальненнем 

разгадвалі рэбусы, крыжаванку; пазнавалі казкі па пачатку і канцоўцы, 

падбіралі прыказкі. 

Гэта  мерапрыемства садзейнічала развіццю маўлення, спрыяла 

пашырэнню цікавасці да чытання ў малодшых школьнікаў. 

Настаўнікі пачатковых класаў 

6 лютага – 105 год з дня нараджэння А. Куляшова 
Народны паэт Беларусі Аркадзь Куляшоў нарадзіўся 6 лютага 1914 г. у мястэчку Саматэвічы 

Касцюковіцкага раёна Магілёўскай вобласці. Яго бацькі былі настаўнікамі, але ўвесь уклад 

сямейнага жыцця быў блізкі да сялянскага.  Паэтычны талент А. Куляшова абудзіўся рана. Пісаць 

вершы пачаў з сямі гадоў. У 1926 г. Клімавіцкая раённая газета “Наш працаўнік” надрукавала яго 

верш “Ты мой брат”. Аўтару было ў гэты час дванаццаць гадоў. Пасля заканчэння Саматэвіцкай 

сямігодкі Аркадзь Куляшоў у 1928 годзе паступіў вучыцца ў Мсціслаўскі педагагічны тэхнікум. У 

1930 годзе ў шаснаццацігадовым узросце ён выдаў свой першы сборнік “Росквіт зямлі”. З 1931 г. па 

1933 г. Аркадзь Куляшоў вучыцца на літаратурным факультэце ў Мінскім педагагічным інстытуце. У 

пачатку 30-х гг. выйшлі зборнікі вершаў і паэм А. Куляшова “Па песню, па сонца!...” і “Медзі 

дождж” (1933). Этапным творам А. Куляшова, які сведчыў аб сталасці паэта, стала яго паэма 

“Хлопцы апошняй вайны” (1940).  

Пасля вучобы ў Ноўгарадскім ваенна-палітычным вучылішчы А. Куляшоў працаваў у 

армейскай газеце “Знамя Советов”.  У жніўні 1942 г. была напісана паэма “Сцяг брыгады” — кніга 

пра байца, які зведаў горыч разгрому брыгады, страту баявых сяброў, але выйшаў з варожага 

акружэння разам з параненым камісарам. У 1946 годзе твор быў адзначаны Дзяржаўнай прэміяй 

СССР. У ваенны час паэт піша такія значныя творы, як “Прыгоды цымбал” і “Дом № 24”. Са снежня 

1943 года і да вызвалення Беларусі працуе ў Беларускім штабе партызанскага руху.  У 1945 - 1946 

годзе Аркадзь Куляшоў — галоўны рэдактар газеты “Літаратура і мастацтва”, потым начальнік 

сцэнарнага аддзела. 3 1958 па 1967 год — галоўны рэдактар на кінастудыі “Беларусфільм”. У 1968 

годзе паэту прысвоена высокае званне — народны паэт Беларусі.  

У 1970 годзе за пераклады вершаў М. Ю. Лермантава, “Энеіды” I. П. Катлярэўскага, “Спеў аб 

Гайаваце” Г. У. Лангфела быў адзначаны Дзяржаўнай прэміяй Беларусі імя Янкі Купалы.  

3 1974 года — персанальны пенсіянер рэспубліканскага значэння. У 1976 годзе пабачыла свет 

апошняя кніга паэта “Хуткасць”. У пасляваенны час найбольш значнымі  былі зборнікі вершаў: 

“Камуністы”, “Новая кніга”, “Сасна і бяроза”, а таксама паэмы “Цунамі”, “Далёка да акіяна”, 

“Варшаўскі шлях”, цыкл вершаў “Маналог”. Пра выдатнага кіраўніка нацыянальна - вызваленчага 

руху Кастуся Каліноўскага А. Куляшоў расказаў у драматычнай паэме “Хамуціус” (1975). Раптоўная 

смерць 4 лютага 1978 г. абарвала паэтычны маналог мужнага паэта -мысліцеля і грамадзяніна.  

Яго імем названы Магілёўскі дзяржаўны педагагічны ўніверсітэт, у весцы Новыя Саматэвічы 

Касцюковіцкага раёна дзейнічае музей яго імя, у Магілеве імем паэта названа вуліца. 

ЛЮТЫ 

 

 

 

 

 

 

 

 

 

 

 

 

 

 

 

 

 

Люты — другі месяц года, мае 28 дзён, а кожны чацвёрты год (1992, 

1996, 2000 і г. д.) — 29. У старажытнарымскім календары 

называўся Februarius і быў апошнім, 12-ым, месяцам. Такая назва засталася 

ў многіх мовах: англійскай — February, нямецкай — Februar, 

французскай — février, рускай — февраль. У старабеларускай мове люты 

яшчэ меў найменне сьнежын. Сучасная назва яго адлюстроўвае 

характэрную асаблівасць пары года — месяц моцных і злосных маразоў. 

Таксама ва ўкраінскай мове — лютий, польскай — luty. Іншыя найменні 

яго ў чэхаў — únor, у літоўцаў — vasaris. 

Люты — апошні, развітальны месяц зімы, багаты на мяцеліцы, але 

ўжо больш лагаднейшы за іншыя. Тэмпература паветра ў Беларусі дасягае 

— 3,6 ... 8 градусаў, днём бываюць адлігі. Таўшчыня снегу павялічваецца і 

складае прыблізна 40 сантыметраў. За 28 сутак дзень прыбывае на І гадзіну 

і 54 мінуты. 

Птушкай года 2019 ў Беларусі абвешчаны вялікі арлец 
Кожны год грамадская арганізацыя "Ахова птушак Бацькаўшчыны" (АПБ) 

выбірае птушку года, каб прыцягнуць увагу людзей да дзікіх птушак Беларусі, іх 

праблемаў і неабходнасці захавання тых месцаў, дзе яны жывуць. 

Птушкай года 2019 ў Беларусі абвешчаны вялікі арлец (рус. - большой 

подорлик). 

Вялікі арлец – адна з самых рэдкіх драпежных птушак Еўропы, ёй пагражае 

глабальнае знікненне. Адна з найбольшых яе папуляцый у свеце гняздуецца ў 

Беларусі. 120-150 пар гэтых птушак жыве ў нашых лясах – гэта больш, чым ва ўсім 

Еўрасаюзе. 

Гэтыя арляцы любяць глухія мясціны на балотах і ля балот, вельмі баяцца 

турбавання чалавекам. 

  

 

Для таго, каб захаваць папуляцыю вялікага арляца ў Беларусі, АПБ ужо некалькі 

гадоў праводзіць акцыю “Выратуй арляня!”, грошы на якую сабіралі краўдфандынгам.  

У межах акцыі ладзяцца экспедыцыі па пошуку гнёздаў гэтых птушак, каб потым 

аддаць гэтыя ўчасткі пад ахову, інспектуюцца вядомыя гнёзды, каб папярэдзіць шкоду 

для арляцоў ці пакараць парушальніка.  

Штогод пасля лістапада валанцёры АПБ бяруць удзел у пошуках гнёзд на новых 

гнездавых участках. 

Вялікія арляцы ўжо адляцелі на поўдзень. Летась спецыялісты АПБ прымацавалі 

перадатчыкі на 8 арляцоў. За іх міграцыяй і перамяшчэннямі на зімоўцы ў Грэцыі і 

Афрыцы можна сачыць на мапе http://ptushki.org/eagle 

